
21. august 2020      

UKA 2020/53 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara:  

 

Qarasaasiami inuinnaat naapittarfiini qanoq pissusilersornissamut immitsinnullu 

oqaloqatigiittarnitsinnut sammisalimmik paasititsiniaanermik suliaqarnissamut, aallartitsinissamullu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Nivi Olsen, Demokraatit)  

 

Tunngavilersuut 

"Aallaasilerlusi akerliussutsimik takutitteqqinniaritsi napparsimanngilangunngooq ooriutitsinni 

arsaartuinnaavippaatingut"  

 

”Nivi kisivit meeraqalaanngilatit - akornaniittuuguma aallaaqqajaqaara.”  

 

"Atortittartup meerai" (meeqqama assiganut oqaasertaliussat)  

 

"Mikiarlutit toquinnarit, arnapalaaq maajunnartoq" 

 

Tamakku tassaapput uannut toqqaannaq toqqaannanngitsumillu Facebook-imi allaaserineqarsimasut ilaat. 

Isumaqanngilanga torersuusut, ilimangaaralu amerlanerit tamatumuuna isumaqatigissagaannga. 

 

Nalunngilaralu taamatut qarasaasiami inuinnaat naapittarfiini kisimiillunga nakkarsarneqartanngittunga. 

Tamatut pissusilunneq sualummik Facebook-imi ulluinnarsiutaavoq, ilimangaarali qarasaasiami inuinnaat 

naapittarfiini allani aamma taamaattoqartartassasoq. 

 

Facebook inuinnaallu qarasaasiami naapittarfii allat tamat oqartussaaqataaneranut, tamallu 

oqaloqatigiissinnaanerannut tunissutitsialattut isigaakka. Qarasaasiami inuinnaat naapittarfii inuinnaat 

oqalliffigisinnaasaannik isummaminnillu annissiffigisinnaasaannik pinngortitsisuusimapput. 

Pitsaanerpaartaringunarpaalu tassa erngiinnaq inunnit allanit akineqarnissaq periarfissaalermat – 

taperserneqarnikkut, imaluunniit illuatungilerneqarnikkut. Qarasaasiami inuinnaat naapittarfiini taamatut 

oqallittarnerit pissarsiaqarfiulluarsinnaallutillu paasititsiniaaffiulluarsinnaapput, aammalu inuiaqatigiit 

aaqqissugaaneranut pitsaanerusumut aallariartitsisuusinnaallutik.  

 

Ajoraluartumilli inuit amerlavallaat pissusilullutik quiassuaallutik ajorniartarput, uumissuillutilluunniit 

ilaatigullu qunusaarillutik pissusilertortarput. Assersuutit aatsaannguaq atuakkama tassunga 

takussutaalluarput, tamannalu pissusissamisuunngilaq. 

 

Akuerisariaqarunarparput qarasaasiami inuinnaat naapittarfiisa tupaallatsissimagunarmatigut. 

Siaruaatipallanneranut atorneqarneranullu piareeqqasimanngilagut. Takkuteriutaa piffissap annikittup 

iluani annertoorujunngorsimapput sunniuteqartorujuullutillu. Taamaammallu malitsigisaannik 

ajortortaasinnaasut eqqarsaatigineqarsimanngillat, tamannalu ullumikkut eqqorsimavaatigut. 

 

Ajornartorsiut aaqqiiviginiarlugu politikkikkut iliuuseqarnissarput kissaatigigaluaqaara. Inuppassuit 

ilisimagunanngilaat qanoq ajuallannartigisumik, kanngunarsaatigisumillu pissusilersornerlutik. 

Neriuutingaara paasititsiniaaneq sakkortooq ajornartorsiummit ersarinnerulersitsissasoq, taamaalillutalu 

qarasaasiami inuinnaat naapittarfiini oqallittarnerput pitsaanerulersillugu.  

 

Paasititsiniaaneq qarasaasiami inuinnaat naapittarfiini oqalliseriatitsinnut taamaallaat tunngasuummat 

internet-ikkuinnaq ingerlanneqarnissaa tulluussoraara. Imatut paasillugu aviisitigut 

nalunaaruteqartoqartaqassanngilaq, illoqarfinni plakat-eqassanngilaq, angerlarsimaffinnut agguaatassanik 

atuagaaqqanik peqassanngilaq. Taamaattorli Facebook-imut video-liornermut, titartakkanut, assilianut, 

allaaserisanullu nukiit atorneqassapput. 

 

Demokraatit neriuutigaat Naalakkersuisunit, Inatsisartunilu partiinit allanik manna siunnersuut 

amerlasuunit tapersersorneqarluassasoq.  

 

 

Pisortanut aningaasaqarnikkut allaffissornikkullu kingunerisassai  

Isumassarsiamik inerisaasoqartariaqarunarmat nalilerneqarpoq tamanna aammalu paasititsiniaanerup 

suliarinera minnerpaamik AC- årsværkimit affarmik atuissasoq, tamannalu 250.000 kr.-inik naleqassasoq. 

Qarasaasiami inuinnaat naapittarfiinut paasititsiniaaneq tamanut saqqummiunneqareerpat atorfilimmik 

sulisoqarnissaq pisariaarutissaaq, nalilerneqarporlu qarasaasiami inuinnaat naapittarfiinut paasititsiniaaneq 

saqqummiunneqareerneratigut aningaasartuutit qulaani eqqaaneqartut iluanni 

naammassineqarsinnaassasoq.  

 

Inuussutissarsiornermut aningaasaqarnikkut allaffissornikkullu kingunerisassai  

Soqanngilaq  

 

Innuttaasunut aningaasaqarnikkut allaffissornikkullu kingunerisassai  

Soqanngilaq. 

 

 

 


